
若講著阮阿母，我敢講伊是世界上：上界痛惜阮、上界溫柔、復是上界媠的阿母。毋是我佇這咧講：「賣茶的講茶芳，賣花的說花紅。」若識阮阿母的人，逐个攏會呵咾到(kah)觸舌。伊佮阮阿爸仝款，上痛惜阮，予阮食好穿好，予阮讀冊，復教阮做人愛識道理。伊的溫柔：真好性地，對人講話攏是輕聲細說。伊的媠：不管時攏是歡頭喜面，喙笑目笑。阮阿母毋但人生做媠、肢骨仔嘛媠，尤其伊的笑容才是媠。阿母迭迭共阮講：「開喙愛講好話，合喙愛展笑容；不選時愛好性地，才會有人緣、得機會。」
阿母的笑容，陪阮大漢。佇我紅紅幼幼來到即个世間的時，上大先看著的笑容，就是阿母的笑容。聽阿媽講佇我手裡抱的時，腹肚枵或者是尿苴仔澹去咧哭的時，阿母攏會用真媠的笑容共我抱，共我講：「是毋是腹肚枵矣。」手嘛順續摸尿苴仔看有澹去無？伊就會共我換尿苴仔抱我飼奶；有時會用伊的笑容共我弄予笑，予我笑到喙仔gī-gī-gī。我上愛看阮阿母的笑容，雖然我已經大漢矣，我猶原嘛是真愛看阮阿母的笑容；因為伊的笑容真慈祥，予阮溫暖在心內。
阿母的笑容，著親像春天的花蕊、熱天的冷氣、秋天的涼風、寒天的日頭仝款，咧共阮照顧。佇阮傷心的時陣，阿母會用溫暖的雙手共我攬咧，用慈祥的笑容共我安慰；在阮歡喜的時陣，伊道用伊赫爾媠的笑容陪我笑。阿母著親像天頂的天使仝款，共阮保護牢咧，陪伴阮行過生活中的悲、歡、離、合；渡過生命中的鹹、酸、苦、澀。毋管逐工所出現是甜、是苦，伊攏是用伊的笑容，陪阮大漢，予阮快樂。
會記得有一屆考試，考了無好，成績有夠䆀，予我誠鬱卒、足懊惱；返來到厝裡冊揹仔擲咧，就走入去房間，攬枕頭占(tiàm)眠床頂大聲哭、大聲吼。無外(偌)久，耳孔底道聽著跤步聲，房間門就開開矣，無毋著！是阿母！伊提一甌親手沖的燒咖啡捧予阮飲。復共我攬咧，搭阮的尻脊骿，共我安慰講：「失敗是累積成功的經驗，毋通餒志，愛復再加油就好啊！毋免傷心。」煞予阮的目屎愈流、目箍愈紅；對老母伊的愛，予我真歹勢，予我誠感動。
阿母的笑容，嘛親像風聚仔仝款；佇我拄著困難受著打擊，或者是失志的時陣，伊就用風聚仔的笑容共我灌風，予我欲消去的氣復灌予飽起來，予我有喟力復再向前衝。阿母的笑容，是我上讚的開心果、上好的安慰劑；毋管佇佗位，佇啥乜時陣，只要若想著阿母的笑容，我著真歡喜！我著足安慰的！伊攏予我有一鼓的力量。
阮阿母是田庄人，細漢蹛佇庄跤大漢的。跤手誠猛掠，做空課未拖沙。伊講：「恁阿媽是草地人，細漢的時，嘛是蹛佇庄跤。較早田庄的生活攏真艱苦；彼時陣攏愛舂米煮飯，絪柴捋草，管雞飼狗，規工做穡走。」伊綴阮阿媽大漢的，養成了儼硬毋驚食苦的心志。伊講人生無啥乜好計較，憂愁過一工，歡喜嘛過一工，為啥乜無愛用歡歡喜喜的心來過日子呢？所以伊逐工都喙笑目笑，真好性地，對人講話攏是輕聲細說。佇這，我欲來感謝阮阿母；因為有阿母的儼硬，才有我這个毋驚食苦，毋驚逆境的我。若毋是有赫爾溫柔的笑容陪伴我，恐驚我對人生會失去信心。阮欲大聲喊喝！感謝阿母，阿母我愛妳！我愛妳！
